
 Kantonalni sud u Novom Travniku u vijeću sastavljenom od sudija Senad 
Begović predsjednik vijeća, Stana Imamović i Mirjana Grubešić članovi vijeća, u 
zemljišnoknjižnom predmetu, postupajući po službenoj dužnosti po Prijavnom listu 
Službe za imovinsko-pravne, geodetske poslove i katastar nekretnina Općine 
Kiseljak broj 185/19 od 13.12.2019. godine, radi uspostave novog zemljišnoknjižnog 
uloška, odlučujući o žalbama Kantonalnog Pravobranilaštva Srednjobosanskog 
kantona i Federalnog Pravobranilaštva izjavljene protiv rješenja Općinskog suda u 
Kiseljaku broj 049-0-DN-20-000 997 od 14.10.2020. godine, u sjednici vijeća održana 
21.10.2021. godine donio je sljedeće: 
 

 
RJEŠENJE 

 
 Žalbe se odbijaju kao neosnovane i potvrđuje rješenje Općinskog suda u 
Kiseljaku broj 049-0-DN-20-000 997 od 14.10.2020. godine. 
  

Obrazloženje 
 

 Pobijanim rješenjem uspostavljen je zemljišnoknjižni uložak broj 744 u k.o. ...  i 
dozvoljen upis u „A“ listu parcela k.č. broj 587/1 zvana „Brizje“ u naravi šuma pete 
klase površine 7854 m2, 594/9 zvana „Brizje“, u naravi šuma pete klase površine 585 
m2, 1314/1 zvana „Krčevina“, u naravi šuma šeste klase površine 81386 m2, 
1314/12 zvana „Krčevina“, u naravi njiva pete klase površine 994 m2, 1314/20 zvana 
„Krčevina“ u naravi njiva šeste klase površine 2340 m2, 1314/23 zvana „Krčevina“ u 
naravi njiva šeste klase površine 1797 m2, 1314/45 zvana „Krčevina“ u naravi njiva 
šeste klase površine 997 m2, 1314/69 zvana „Krčevina“ u naravi pete klase površina 
2670 m2, 1314/77 zvana „Krčevina“ u naravi ostalo neplodno zemljište površine 32 
m2 i 1314/81 zvana „Krčevina“ u naravi njiva šeste klase površine 1865 m2. Stavom 
dva istog rješenja izvršen je upis prava vlasništva u „B“ listu ovog zemljišnoknjižnog 
uloška u korist Općine Kiseljak sa dijelom 1/1, a stavom tri je zatvoren 
zemljišnoknjižni uložak broj 108 k.o. ...  u odnosu na parcele k.č. broj 979/1, 979/111, 
979/19, 979/28, 979/29 i 979/30. 
 
 Protiv ovog rješenja žalbe su blagovremeno izjavili Pravobranilaštvo 
Srednjobosanskog kantona i Federalno Pravobranilaštvo. Pravobranilaštvo 
Srednjobosanskog kantona osporava prvostepeno rješenje jer se radi o državnoj 
svojini, da u pobijanom rješenju suprotno odredbi člana 64. Zakona o zemljišnim 
knjigama Federacije BiH, ova činjenica nije upisana, da je u rješenju nedostaje 
istorijat i jasan pravni osnov promjene prava vlasništva i prenos na Općinu Kiseljak, 
da su nekretnine koje su u naravi šuma i šumsko zemljište, shodno odredbi člana 31. 
stav 1. Zakona o šumama Srednjobosanskog kantona („Službene novine 

Srednjobosanskog kantona“ broj 5/14, 12/15, 8/16, 7/18 i 14/20)  i  poljoprivredno 
zemljište, mogu biti samo državna svojina u vlasništvu Federacije BiH, a ne općine. 
Iz navedenih razloga predlaže ovom sudu da ukine pobijano rješenje i predmet vrati 
prvostepenom sudu na ponovni postupak.  
 
 Žalbom Pravobranilaštva Federacije BiH se pobija prvostepeno rješenje iz svih 
žalbenih razloga propisanih članom 208. stav 1. Zakona o parničnom postupku. U 
bitnom navodi da šume i poljoprivredno zemljište mogu biti samo u vlasništvu Države 
Bosne i Hercegovine, za čiju zaštitu je koje je nadležno Pravobranilaštvo Bosne i 
Hercegovine, ali da pobijano rješenje nije dostavljeno tom Pravobranilaštvu nego 
federalnom, da prvostepeni sud nije utvrdio da Općina Kiseljak ima jače pravo na 
predmetnim nekretninama od Države BiH što proizlazi iz Zakona o pretvorbi 
društvene svojine („Službeni list R BiH“ broj 33/94) i Zakona o privremenoj zabrani 
raspolaganja državnom imovinom u BiH („Službeni glasnik BiH“ broj 18/05, 29/06, 
85/06, 32/07, 41/07, 99/07 i 58/07) kojim je zabranjeno raspolaganje državnom 
imovinom bez saglasnosti Države BiH. U tom pravcu ukazuje na Odluku Ustavnog 
suda BiH broj U-1/11 od 13.07.2012. godine i U-8/19 od 06.02.2020. godine budući 
da imovina čiji je vlasnik Država BiH ima poseban status a obuhvata javna dobra u 
što spadaju i šume i poljoprivredno zemljište. Iz navedenih razloga predlaže ovom 
sudu da pobijano rješenje ukine i predmet vrati prvostepenom sudu na ponovni 
postupak i odluku. 
 
 Odgovor na žalbe nije dostavljen. 
 
 Nakon što je ispitao osporeno rješenje u granicama navoda iz žalbe i po 
službenoj dužnosti u smislu člana 221. Zakona o parničnom postupku („Službene 
novine Federacije BiH“ broj 53/03, 73/05,19/06 i 98/15), člana 2. stav 2. Zakona o 
vanparničnom postupku („Službene novine Federacije BiH“ broj 39/04 i 73/05) i člana 
83.Zakona o zemljišnim knjigama Federacije BiH („Službene novine Federacije BiH“ 
broj 19/03 i 54/04), ovaj  sud je zaključio: 
 
 Žalbe nisu osnovane. 
 
 Iz spisa prvostepenog suda proizilazi da je uspostava novog zemljišnoknjižnog 
uloška broj 744 k.o. ... izvršena po službenoj dužnosti na osnovu Prijavnog lista 
Službe za imovinsko-pravne poslove, geodetske poslove i katastar nekretnina 
Općine Kiseljak od 13.12.2019. godine i kopije katastarskog plana, a radi 
harmonizacije podataka prema novom katastarskom premjeru. Postupak je proveden 
u sklopu Projekta registracije nekretnina u Bosni i Hercegovini u saradnji sa 
Međunarodnom asocijacijom za razvoj-IDA prema Sporazumu od 25.01.2013. godine 
i Odluke o ratifikaciji tog Sporazuma, a po osnovu odredbi člana 63. do 75. Zakona o 
zemljišnim knjigama, kojima je propisan postupak uspostavljanja novih zemljišnih 
knjiga, zamjena i zatvaranje zemljišnih knjiga.  
 
 Nakon prijema Prijavnog lista i Kopije katastarskog plana, uz koje je 
dostavljena i ostala relevantna dokumentacija, prvostepeni sud je proveo propisani 
postupak. Između ostalog objavio oglas kojim je najavljena uspostava novih knjiga i 
pozvana sva zainteresovana lica da prijave eventualna stvarna prava na predmetnim 
nekretninama u roku od 60 dana, sa dokazima o vlasništvu na nekretninama. 

 Ocjenom dostavljenih dokaza od strane Službe za imovinsko-pravne, 
geodetske poslove i katastar nekretnina Općine Kiseljak, prvostepeni sud je utvrdio 
da nekretninama novog premjera pobliže označene u izreci pobijanog rješenja, 
odgovara dio nekretnina starog premjera upisanih u zemljišnoknjižnom ulošku broj 
108 SP-Orahovo i to k.č. 979/1, 979/111, 979/19, 979/28, 979/29 i 979/30 na kojima 
je kao posjednik upisana Općina Kiseljak sa dijelom 1/1, dok je u zemljišnoknjižnom 
ulošku kao nositelj prava vlasništva uknjižba državna svojina. 
 
 Kod ovakvog činjeničnog stanja, prvostepeni sud je primjenom člana 41b. stav 
3. Pravilnika o postupanju u zemljišnoknjižnim stvarima Federacije BiH („Službene 
novine Federacije BiH“ broj 5/03 i 10/07) otvorio novi zemljišnoknjižni izvadak jer za 
ove nekretnine u postupku javnog izlaganja nekretnina prema Zakonu o premjeru i 
katastru nekretnina, nije bilo doneseno rješenje. Iz navedenih razloga prvostepeni 
sud je postupio shodno odredbama člana 63. i 69. Zakona o zemljišnim knjigama. 
 
 Međutim, članom 70. Zakona o zemljišnim knjigama je propisano da se 
žalbom protiv rješenja u postupku uspostavljanja novih zemljišnoknjižnih uložaka, 
može tražiti samo upis zabilježbe protiv tačnosti zemljišne knjige ili da poduzimanje 
brisanja izvršenog upisa.  
 
 Budući da ni jedna žalba nije izjavljena u skladu sa odredbom člana 70. 
Zakona o zemljišnim knjigama, žalbe su odbijene kao neosnovane. Stoga, ostali 
žalbeni navodi nisu ni cijenjeni.   
  
 Kako ne stoje žalbeni razlozi a ni razlozi na koje ovaj sud pazi po službenoj 
dužnosti, temeljem odredbi člana 235. stav 2. Zakona o parničnom postupku 
odlučeno je kao u izreci ovog rješenja. 
 
                                                                                           Predsjednik vijeća 
       Senad Begović 
 
 
 


